
 

1 
 

 
KA ULU HOI 

 
 

Hui nā makaʻāinana ma ke 

Kapitala!! 

 
Kūʻēʻē ma ke Kapitala 
na Kaimana Kawaha 

 
 

Eia aʻe kaʻu kiʻi o ke paʻi ʻana. He kiʻi nō ia no 

kuʻu wahi hoa aloha ʻo Shalia Kamakaokalani, 

ka Miki Aloha Hula o ka Mele Manaka i hala 

aku nei, ke hula nei ma ka ʻaoʻao o kekahi hui 

mele kaulana, me Nā Hoa hoʻi. ʻOiai ʻaʻole i pili 

loa kēia māhele o ka ʻaha ʻōlelo i ka hana o 

waho aku o ka hale, ua ʻume ʻia mai au e ke 

mele e kani mai ana e komo aku. No laila, ua 

noho a nanea au i ka hula me ke mele. ʻO ka 

mea naʻe i pā iho ai kuʻu naʻau, ʻo ia nō ka ʻike 

ʻana aku o kuʻu mau maka i ke kūʻēʻē i ʻike ʻole 

ʻia paha e ka hapanui o ka poʻe ma laila. ʻO kēia 

kūʻēʻē aʻu e ʻōlelo aku nei, pili nō ia i ka noho 

hewa mau ʻana o ʻAmelika Hui Pū ʻIa ma luna o 

kēia ʻāina kūʻokoʻa o ka Hawaiʻi. Ua hele kuʻu 

naʻau a ʻeha maila i ka ʻike ʻana aku i ka hae 

ʻAmelika i hope o kuʻu wahi hoa e hula mai ana 

i mea e hoʻohanohano ai i kekahi o ko kākou 

poʻe aliʻi wahine, ʻo ia nō hoʻi ʻo ka mōʻīwahine 

Kapiʻolani. Ua ʻeha maila no ka mea, no ka poʻe 

ʻaha ʻōlelo o laila, he wahi hula wale nō ia. 

ʻAʻohe nō he mea koʻikoʻi. A ma muli o ia 

minamina e holomua mau aku nei au i loko o 

kēia ala hoʻonaʻauao. 

 

No Kalanikikilo   (Helu 1) 
na Kaipulaumakaniolono 

He ʻōuli ka lani ē, he uliuli nā ʻōpua lā, ʻo Nā 

Pali Hāuliuli e halehale mai ana. E kū ana ka 

pali i ka uka ʻiu. E moe ana ka pūkoʻa i ke one 

nehe. He uka ko uka, he kai ko kai, e kuʻi ana ka 

lono i kula, "He aliʻi! He aliʻi!" i kani ai ka pihe. 

E kūpinaʻi ana ka leo mai kekahi kualono ā i 

kekahi kualono, mai kahi pae ā kahi pae, a paʻē i 

ka lono a ke Aliʻi Nui. Me ka pola e kakani ana 

i ʻōʻili mai ai ke kūkini. "E Kūkini ē, ua aha mai 

nei?" i pane ai ke aliʻi. 

"E Ka Lani, Kaʻulanōweo, he waʻa ko kai. He 

kaulua, he ʻula, a he pāʻele, he waʻa no kahiki e 

kau ana ka peʻa," ka pane a nei Kūkini i Ka 

Lani. E mino ana ko ke aliʻi mau kuʻe maka i ka 

noʻonoʻo. A liʻuliʻu iho, i ka paʻa ʻana o ka 

manaʻo o ke aliʻi, e pane aku ana ʻo ia me kēia: 

"E ʻākoakoa nā konohiki i kapa kai e hoʻokipa i 

ka waʻa, e hōʻea pono me nā kiaʻi. E 

hoʻomaopopo pū i ko nā makaʻāinana, he ʻaha 

ʻaina ana kā kākou e hoʻomākaukau ai. E ʻaialo 

mā, e lawelawe mā, e mākaukau koʻu ʻaʻahu." 

Eō maila ua mau ʻōhua nei i ko lākou pono, a 

holo aku ka hana. E like nō me ka ulana ʻana i 

ka moena pāwehe a hāliʻi maʻemaʻe ʻia ka papa 

o ke keʻehina a ke aliʻi i kō pono ai nā kauoha ā 

pau a Kaʻulanōweo. He waʻa ʻula i pāʻele ʻia, e 

kuʻu haku, ua kō kāu heana, i noʻonoʻo ai ke 

Aliʻi Nui, e hoʻi nō au i kou alo. 

"E ke aliʻi," i kūnou mai ai ka lawelawe, "he 

ʻaʻahu ko ka lani." ʻAe maila ke aliʻi me ka huli 

ʻana mai, "He ʻaʻahu nō." I loa nō a ʻahu ke 

aliʻi, ʻo kona hoʻokuʻu akula nō ia i kāna 

lawelawe. I ka wā i nalo ai ua kanaka nei i ke 

kauahe a ka maka, huli iho ke aliʻi iā hope o 

kona hale aliʻi. Huʻe aʻela ʻo ia i ka hāliʻi e pale 

ana i ke ana kapu, e ahuwale mai ana he ala no 

uka. ʻO kona hele nō ia i ke kauhale kapu e kū 

ana i kumu pali. I ke ala ʻiliʻili pāhinuhinu e 

mimilo ana ʻo ia i haele aku ai i uka. He ala ia i 

hoʻokino ʻia e nā oho maile e awe ana i ka 

ʻopeʻope pūnana kapu, he hale i pāpahi ʻia e nā 

hulu hiehie o ka mamo. 

I kū maila ke aliʻi i ka ʻīpuka, ʻo ke kāhea aʻela 

ia penei: 

(ʻAʻole i pau) 

 

Hui ke Kalo me kaʻOhā 
na Leonani Arakawa-Taum 

Eia kahi hui pū ʻana o ʻelua hanauna Hawaiʻi. 

Ke aʻo ʻia nei ke kuʻi ʻai e kēia kāne, kai hume i 

ka malo, i nā keiki o ka Pūnana Leo o Waiʻanae. 

Ke nānā aku, me he mea lā he hōʻailona kēia 

kāne, a me kona malo, no ka hanauna o ka wā  

 

 

kahiko. A, ʻo kēia mau keiki, he hōʻailona lākou 

no ka hanauna o ke au e hiki mai ana. A eia nō  

lāua ke pili nei, a ke aʻo nei i ka loina o nā 

kūpuna. ʻO ke kumu hoʻi i ʻaneʻane nalowale 

aku ka ʻōlelo makuahine a me nā loina Hawaiʻi 

iā kākou, ʻo ia nō ke aʻo ʻole ʻia ʻana o nei mau 

loina e nā kūpuna. No laila, i ka hui ʻana o nā 

hanauna penei, ma o ka loina o ka Hawaiʻi, he 

hōʻike nō ia i ka ʻonipaʻa o ko kākou lāhui. 
 

 

Pae ka Palaoa,  

Kapu ke Kai 
 

I hewa i ke aupuni 
na Beau Shishido 

I ka lā ʻumikūmākahi o ʻIanuali, ua hele kino au 

i ka moku liʻiliʻi ʻo Mauliola e ʻike maka ai i ka 

palaoa i ili mai ma ke koʻa.  

ʻOiai, he mahele ʻo Mauliola no ke ahupuaʻa ʻo 

Honolulu, ua pae mai nō ka palaoa i ke 

ahupuaʻa oʻu e noho ai. I koʻu hōʻea ʻana i laila 

i ke kakahiaka, ʻakahi nō a ʻike kuʻu maka i kēia 

ʻano iʻa, he iʻa nui a hiwahiwa i ka nohona 

Hawaiʻi, a ʻakahi nō hoʻi a honi i ka pīlau o ka 

ʻiʻo. He pīlau hoʻi kau, kohu like me ke kūkae 

pulu i ke kakalina. Eia naʻe, ua maʻa nā kūpuna 

o ka wā kāhiko i kēia hauna, no laila, ʻaʻole au i 

ʻalo iki i kēia ʻala kakaʻikahi o ka hōʻea ʻana 

mai. 

I ia manawa, ʻaʻole nui nā kānaka ma laila, no 

ka mea, ʻaʻole i kuʻi ka lono i ʻō a ʻō. Akā, hele 

mai hoʻi kekahi mau ʻelele mai ka Polynesian 

Voyaging Society; ʻelua kānaka Hawaiʻi, he 

Kāmoa, a he Tuvalu. A ʻaʻole i liʻuliʻu, ua hele 

mai hoʻi kekahi waʻapā mai PVS e ʻike i kēia 

iʻa, ʻo Mark Kimura ke kāpena o ia waʻapā. 

Ua kamaʻilio mākou e pili ana i nā palaoa, a 

laila, ua hoʻokokoke mākou i ka palaoa, ʻaʻole 

naʻe mākou i hoʻopā iki i ka palaoa, ʻaʻole hoʻi 

mākou e luʻu i ke kai. E kū ana mākou i ka ʻae 

kai. 

Aʻole i liʻuliʻu, ua hele mai kekahi haole, he 

limahana manawaleʻa no NOAA, i hoʻokuleana 

ʻia ma lalo o ke Kulanui nei, a ua nuku ʻo ia iā 

mākou no ko mākou hoʻokokoke ʻana i ka 

palaoa, ma ka ʻōlelo ʻana mai lā, "ʻAʻohe a 

ʻoukou palapala ʻae, a ʻaʻole ʻoukou e 

hoʻokokoke i ka palaoa. ʻAʻe ʻia ke kānāwai o 

ke Aupuni ʻo ʻAmelika. Na mākou ka palapala 

ʻae, no laila, na mākou e hoʻokokoke a hoʻopā i 

ka palaoa." 

A ma hope iho, ua kelepona ʻo ia i ka luna o 

NOAA a me DLNR, a ʻemo ʻole, ua hele mai 

kekahi mau mākaʻi ma kahakai, e kau ana nō i 

luna o nā kalaka, a ma kahi moku nō hoʻi. Haʻi 

maila nā mākaʻi kau moku o ka DLNR iā Mark 

Kimura mā, ʻaʻole lākou e lana ma laila, a kaʻi  

 

 

ʻia lākou i ka haʻalele ʻana. A ua hele mai nā 

mākaʻi ma ke one (he mau haole lāua), a kauleo  

lāua iā mākou, ʻaʻole e kū ma ka ʻae kai, a laila 

pāpā ʻia ka ʻae kai i ke kū ʻana o ka leki pāpā.  

Akā, ma muli o ka palapala ʻae i loaʻa i ka lima 

o nā haole, ʻo lākou ke kū mau ma laila. 

I kēia pāpā ʻia, ua ʻeha koʻu naʻau, me he mea 

lā, ua kū maoli kuʻu naʻau i ka pahi. I ke 

kamaʻilio ʻana me nā mākaʻi DLNR, ua 

hoʻohāmau ʻia ko mākou leo, ka leo o ka ʻōiwi. 

ʻAʻole lākou i nānā i ko mākou kumu no ke kū 

ʻana ma kahi o ka palaoa; ʻo ko mākou kū wale 

ʻana nō i laila ka hewa, me he mau pōpoki pae 

hewa lā, pono e kipaku. Eia naʻe, i ke kakahiaka 

nui o ia lā, ma mua o ka hoʻāʻo ʻana o DLNR e 

kauō i ka palaoa, ua hoʻokokoke mai kekahi 

"kahuna" o ua hui nei, a oli ʻo ia no ka 

hoʻopakele ʻana i kā DLNR hoʻokokoke ʻana a 

me ke kauō ʻana aku i ka palaoa. Akā, i loa nō a 

hoʻomaka ke kauō ʻana, ʻo ka moku wale ihola 

nō ia o ke kaula. He hōʻailona paha kēia no ka 

ʻae ʻole ʻia o kāna oli. Akā pehea ke oli a mākou 

kānaka Hawaiʻi? Pehea hoʻi kā mākou ʻōlelo? 

ʻAʻole i ʻike ʻia kahi hōʻailona no ka hōʻole ʻana 

a nā akua iā mākou. Akā, ma muli o ka nele 

ʻana i ka palapala ʻole, ʻaʻole i ʻae ʻia e nā 

haole. Auē! ʻEhia mea aloha o nā kānaka maoli 

o kēia pae ʻāina nei? 

